
Кереш
Туган җир, туган йорт, туган авыл, Ватан... Болар – җанга иң якын сүзләр. Аларның да чын мәгънәсен үсә төшкәч кенә аңлыйсың. Туган йорт, авыл, район, республика... Еллар үткән саен Ватан төшенчәсе әнә шулай киңәя бара.  
	Туган авылым Түбән Наратбаш авылы  хакында 1640нчы елда барлыкка килгән.  Кул буена якынча 1820-1822нче елларда килеп урнашканнар. Бу   турында бернинди дә язма мәгълүматлар юк. Буыннан буынга сөйләп калдырган истәлекләрне белүче картлар үлеп беткәннәр, хәзерге көндә яшәүчеләре онытканнар яисә күбесе кызыксынмаган. Бик эзләнә торгач, кайбер кешеләр белән якыннан аралашырга туры килде. Бик кызыклы мәгълүмат - күл буендагы “Аш казаны” дип аталган урын  мине аеруча кызыксындырды.
Минем элек авылыбызның бакчасы булган, хәзер Сабантуй була торган урын турында тирәнрәк өйрәнәсем килде һәм үземә максат куйдым.
Болар түбәндәгеләр:
1.Туган авылым - Түбән Наратбаш авылы тарихын барлау.
2. Аның үткәне белән ныклап кызыксыну.
3. Төбәк үзенчәлекләрен күрсәтү.
                  Бурычлар:
1) табылган материалны, мәгълүматларны киң катлау укучыларына да җиткерү, аларда кызыксыну уяту;
2) алга таба да тикшеренү эшләрен дәвам итү;
3)авылымның  тарихынөйрәнүгә игътибарны юнәлтү. 
Мин бу тикшеренү эшен мәктәбебезнең тарих укытучысы Исланова Гүзәл  Габделхәй кызы җитәкчелегендә алып бардым.
Фәнни-тикшеренү эшебезнең төп этаплары:
- тарих дәресләрендә туган авыл тарихын өйрәнү проблемасы туу һәм авылның килеп чыгышын, кызыклы шәхесләрен ачыклау максатын куйдык;
-материаллар җыю;
-җыелган материалларны классификацияләү һәм аның буенча фәнни эш язу, презентация ясау, аны яшьтәшләремә тәкъдим итү.
Эшебезнең  структурасы:
 - кереш, 
- ике бүлек, 
- йомгак лау,
- файдаланылган  әдәбият,
- кушымта .
Бик кызыклы мәгълүмат- күл буендагы “Аш казаны” дип аталган урын  мине аеруча кызыксындырды. Анда элек яшелчә бакчасы булган, хәзер Сабантуйлар гөрли.   Бу урынны мин авылым табигатенең  энҗесе дип атар идем. Бу урынны “энҗе” дип атавымның ике сәбәбе бар:
1)Ул чыннан да күл төбеннән чыккан энҗе бөртегенә охшаган: әллә кайдан җемелдәп күренеп тора.
2)  Авылыбыз тарихында хәзердә  иң матур,иң күренекле урыннарның берсе. 
Үзем яшәгән авылда шушы урынның булуы һәм колхоз председателенең урынбасары , агротехник Фатыйх Гарипов тарафыннан ХХ гасырның 30-40 нчы елларында  алган уңышы белән  илебез күләмендә танылуы мине  фәнни эш белән шөгыльләнергә  мәҗбүр итте. 
I. Түбән Наратбаш авылың барлыкка килүе.
   Авылым   1640нчы  елда   барлыкка килгән. Зөя, Карлы елгалары, ярлары, уңдырышлы җирләр, бик борынгы заманнардан ук кешеләрне тартып торган.Ләкин Казан ханлыгы чорында үзара бәрелешләр, көньяктан килгән күчмә кабиләләр һөҗүмнәре аркасында безнең төбәктәге халыклар күпләп кырылган, бөлгенлеккә төшерелгән.   
1552 елда Иван Грозныйга буйсынырга теләмәгән бик күп кешеләр башка җиргә күчеп киткәннәр. Шулай итеп яңа авыллар барлыкка килә.  Шуларның берничәсе: Богоявлинское (хәзерге Кыят), Рус Киштәге, Яшевка,Сарыкамыш, Янтуган, Кырык Садак. Шулар арасында  Бикмураз һәм Түбән Наратбаш авыллары  да була.
  Күченүчеләр Зөянең сул як ярыннан башлап үзләренә чәчү өчен урманнарны чистартып,  җирләрне үзләштерәләр һәм һәрбер әзерләнгән җир мәйданын һәрбер ир кешегә тигез итеп бүләләр. Иң элек Түбән басу, Кәҗә кырлыганы, Зәблә, Сибел борыны, Кара зирек үзләштерелә. Урта басудан Нәврәнти җире(Буаның Лаврентий солдат удел җире итеп сатып ала), Торна сазы, Шайтан уйнаган җирләр.Югары басудан Тигәнәлек җире, Сазу, Наратлы куак, Комтулган җирләре үзләштерелә.  Яшәү урыннарыннан  югары басуга йөрү ераклашкач, 1730нчы елны күпчелек кешеләрнең сораулары буенча, хәзерге күл буеннан 45 кешегә губерна землямере җир кисеп бирә, күл буена кара-каршы бер урам булып йортлар төзелә.Түбән Наратбаш авылы 1861нче  елга кадәр Кыят алпавыты Головинский биләмәсе санала. 1930 нчы елларга кадәр Зөя өязенә кергән. 1922нче елда Суксу волосте Буа өязе Сембер губернасына күчкән.
1930нчы елдан ТАССРның  Буа районына күчерелә һәм   колхоз оештырыла. Анда 17  хуҗалык берләшә. Өч кешедән идарә составы сайлана. Беренче колхозга “Урманай” исеме бирелә. 1935нче елда авылдагы барлык  хуҗалыкта инде колхозга керә. Соңрак колхоз “Каганович” исемен йөртә башлый.

II. “Безнең яңа тормыш”
1.Фатыйх Гарипов-авылымның гади бер кешесе.
Гарипов Фатыйх Гариф улы 1905 нче елны Түбән Наратбаш авылында күп балалы, хәлле крестьян гаиләсендә дөньяга килә. 1923 нче елда (18 яшь)бәхет эзләп авылдашлары белән Донбасс шахталарына китә. Фатыйх абыйның 8 ел гомере шахтада күмер чыгарып үтә. 
26 яшендә, 1931нче елда ул туган ягына әйләнеп кайта. Авылдашлары белән бергә күмәк хуҗалык оештыралар. Ул анда баш хисапчы буларак хезмәт юлын башлый. 1935нче елда бөтен авыл кешесе,249 хуҗалык күмәк хуҗалыкка  кереп бетә һәм игеннән югары уңыш алган өчен колхозны пианино белән бүләклиләр. Бу вакытта колхозны хатын-кыз председатель Фатыйма Җамалиева җитәкли.
Фатыйх абый бик кызыксынучан, укымышлы кеше була.  5 ел хисапчы булып эшләгәч, 1937 нче елда Фатыйх аганы агротехник һәм лаборатория мөдире итеп билгелиләр. Ул академик В. Лященконың авыл хуҗалыгы турындагы фәнни хезмәтләрен өйрәнә.  Казан селекция станциясенең фәнни хезмәткәре Габдрахман Аитов белән иген культураларының яңа сортларын чыгару өстендә  эш алып бара. Аның уңышлары турында район, республика газеталарына язалар.   Фатыйх Гариф улы лаборатория каршында колхозчыларның белемнәрен күтәрү буенча укулар оештыра. Сорт эчендә аталандыру тәҗрибәсе алып бара. Шуларга нигезләнеп фәнни хезмәтләрдә яза башлый.








II. 2. Аш казаны”нда мул уңыш.
Мин сезгә Фатыйх абыйның 1939нчы елда Казанда басылып чыккан “Безнең күмәк  хуҗалык”китабыннан бер өзекне бәян итәм. 
      “Иген җыелган чорда, Тәтеш пристанына ашлык илтергә баручы безнең колхозчыларга, чәй эчәргә кергән җирләрендә башка авыл кешеләре болай диләр: 
-Сез шәһәр аша йөрисезме әллә? 
-Чемоданнарыгыздагы  помидорларны кайдан алдыгыз?
-Мондый эре помидорларны ни бәядән саталар?
Безнекеләр:
-Без шәһәр аша йөрмибез. Помидорларны да сатып алмыйбыз. Үзебездә үсә.
-Шулаймыни?
-Сез яшелчә  колхозыннан әллә?
-Юк без бөртекле ашлыклар колхозыннан. Бездә барысы да үсә!-диләр горурланып колхозчылар”. 
Мин шушы “барысы да үсә” торган яшелчә бакчасы тарихына тукталырга булдым. Ул күлнең   “Аш казаны” дип аталган урынга урнашкан була. Анда икенче бригада эшли. Бригадага Камәр Галәүтдинов  җитәкчелек итә. Майданы 6 гектар була. 0,35 гектарында помидор игелә. 1939нчы елны 328,9 центнер пешкән помидор җыеп алына. 0,10 гектарында карбыз үстерелә. Шул елны 3-4 килограммлы 3274 данә карбыз җыела. Шулай ук кыяр, кавын, турнепс, топинамбур, кәбестә дә үстерелә. Кәбестәләр 15 кадаклы (1кадак-400 грамм) булып үсә.  Бу уңыш колхозчыларга хезмәт хакы буларак таратыла һәм базарда сатыла. 1939елда 87 мең сумлык продукция алына. Шуның 9 мең сумлыгы базарга чыгарыла. Калганы колхозчыларга таратыла. Яшелчәлек бригадасында даими 3-4 кеше эшли. Алар туфрак йомшарталар, су сиптерәләр. Ә чүп утарга хатын-кызларны чакыралар. 1939-1940 нчы елларда Татарстан Автономияле Совет Социалистик Республикасының авыл хуҗалыгы павильонының төп залында  һәм Мәскәүнең Бөтенсоюз күргәзмә залларында “Каганович” колхозы турында зур стендлар куела. Ул күргәзмәләрдә  колхоз рәисе Фатыйма Җамалиева һәм агротехнигы Фатыйх Гарипов, беренче тракторчы Хатыйп Галимов катнашалар.  
Фатыйх Гарипов лаборатория һәм селекция  буенча эшчәнлеге өчен югары дәрәҗәдәге Көмеш медаль белән бүләкләнә. Ә колхоз Бөтенсоюз авыл хуҗалыгы  күргәзмәсендә СССРның  Халык Комиссариаты дипломы белән бүләкләнә.
Фатыйх абый  зур планнар белән янып яши.  Тәҗрибәсен уртаклаша, үзенең тикшеренүләре турында хезмәтләрен  яза. Ләкин  өметләрне рәхимсез сугыш кисә. Фатыйх  Гариф улы беренчеләрдән булып Ватанны якларга китә һәм Мәскәү өчен барган көрәшләрдә, 1941нче елның октябрендә үк һәлак була. 
1941нче елда сугыш башлангач, яшелчә бригадиры итеп Исланов Ногман бабай билгеләнә. Сугыш елларында хезмәт көненә бирелгән яшелчәләр халыкны ачлыктан бераз булсада коткара.  1955нче елда, Ногман бабай үлгәннән соң, балачактан әтисе янында өйрәнеп үскән  улын, Рифкать абыйны бригадир итеп куялар. Бу вакытта бригада инде 7-8 хатын-кыздан тора. Яшелчә бакчасының  сугыш һәм сугыштан соң елларда да уңышлары район һәм республика күләменә таныла.  Анда шулай ук  районның тәмәке фабрикасына тәмәке дә үстерәләр.Еллар үтә, авыл халкы әкренләп яшелчәләрне үзләренең бакчаларында да үстерергә өйрәнә.  1959 елда яшелчә бакчасы урынына иген чәчәргә дигән өстән боерык килә. 
ХХгасырның 60нчы  еллар башында колхозның яшелчә  бакчасы тарала, ташландык хәлгә килә. Энҗе бөртеге тоныклана, сүнә...








II.3 Моңлы-җырлы Сабантуй урыны.  
ХХ гасырның 90 нчы еллары ахырында “Алга”  колхоз таралганнан соң, чәчү җирләре авылның тырыш егете Фәнил Фәһим улы Кадыйров кулына күчә. Күл аръягында игенчелек эшләре белән шөгыльләнгәндә, бу матурлык тарихлы урынның чүп-үләннәр белән капланып ятуы аның күңелен тырный. Нишләргә?
Яшелчәлекне яңадан торгызыргамы яки бу урынга башка кулланыш табаргамы? Бу болгавыр заманда яшелчәчелекне торгызып булмаячагы көн кебек ачык. 
Авыл сабантуйларының мәктәп янындагы кечкенә мәйданчыкта үткәненә эче пошып йөргән Фәнил абый, бу урынны сабантуй мәйданы ясарга дип карар кора.
Авыл аксакаллары белән киңәшкәч, ул бу эшкә дәртләнеп тотына.  ____елдан чәчүләр беткәч яңа урында Сабантуй гөрли. Авыл халкына җайлы булсын өчен,ул  күл аша киң басма салдыра, зур сәхнә, спорт ярышлары өчен мәйданчыклар, ял итү урыннары төзетә. Сабантуйга республикабызның атаклы артистларын чакыра. В. Ганиеваның сихри моңлы тавышы,  авылыбызның һәвәскәр җырчы-композиторы, ике мәртәбә “Ак барс” премиясе лауреаты Ринат Рахматуллинның йөрәккә якын җырлары кичке авыл өстенә тарала. Сабантуйга килгән кунакларның машиналары белән авыл урамнары тула. Күл өстенә яңа пешкән мәтрүшкәле чәй, кыздырма исләре җәелә. Туганнар күрешә. Дуслар очраша. 
Авыл халкы арасында “Аш казаны” дип йөртелгән урын Сабантуй урыны дип йөртелә башлый. Энҗе бөртеге яңадан терелә, яңадан-яңа төсмерләр алып җемелди. Җаны-тәне белән эшкә  бирелгән Фәнил Фәһим улы үзедә җыр-моң ярата. Мондагы корылмаларны карап тәртиптә тота. Авыл халкы инде  бу урынга төрле мәҗлесләр, очрашулар үткәрү өчендә җыела.
    Истәлекле урынның чүп-чарга батып ятмавы, яңадан торгызылуы авыл халкы өчен кадерле урынга әверелүе мине шатландыра.  Фәнил Фәһим улының бу эше авылым табигатен саклауга зур бер  адым, авылым тарихына бер өлеш булып кереп калачак.
Йомгаклау
           Шулай итеп, мин сезгә кыска гына авылымның “Аш казаны” дип аталган урынының тарихын  бәян иттем. Әлбәттә, һәр язган мәгълүмат турында әле күбрәк тә сөйләп биреп булыр иде. Ләкин мин “Кыскалыкта  - осталык” мәкаленнән чыгып эш иттем. Район, республика, илебез тарихы белән чагыштырган вакытта, авылым тарихы кечкенә генә күренер.  Менә шул кечкенә өлешләрдән зур тарих җыела да инде. 
 Үземне хезмәтемне язу өчен куелган максатларыма ирештем дип саныйм. Чөнки мин эш өчен материаллар җыйганда, Буа төбәгенең Түбән Наратбаш, Бикмураз авылларына барып, шундагы кешеләр белән сөйләшеп, авылларның тарихын җыйдым.
Буа шәһәренең Туган як музеенда колхозның агротехнигы Гарипов Фатыйх ага турында өйрәнгәндә, безнең  мәктәптә эшләп лаеклы чыккан укытучы Нәфыйкова Рәмзия апаны аның оныгы икәнлеген белдем.      Фатых  Гарип улы Гарипов турында Казан Дәүләт Милли музеенда  аның фәнни эшләре, китабы, аның эшчәнлеге белән бәйле күп кенә материаллар сакланганлыгын әйттеләр.
     Киләчәктә аларны да өйрәнүне максат итеп куйдым.Авылымның мең елдан артык булган тарихы – халык байлыгы. Безгә үз тарихыбызны, телебезне, мәдәниятыбызны сакларга, ныклап өйрәнергә кирәк. Әлеге фәнни-эзләнү хезмәтемнең әһәмияте хәзерге буыннарга гына түгел, ә киләчәк өчен дә бик зур булыр дип өмет итәм. 

